
অসীম সে চাহে সীমার নিবিড় সঙ্গ,

সীমা চায় হতে অসীমের মাঝে হারা।

প্রলয়ে সৃজনে না জানি এ কার যুক্তি,

ভাব হতে রূপে অবিরাম যাওয়া-আসা—

বন্ধ ফিরিছে খুঁজিয়া আপন মুক্তি,

মুক্তি মাগিছে বাঁধনের মাঝে বাসা।











অতীত








কথা কও, কথা কও,

অনাদি অতীত, অনন্ত রাতে কেন বসে চেয়ে রও?

কথা কও, কথা কও।

যুগযুগান্ত ঢালে তার কথা তোমার সাগরতলে,

কত জীবনের কত ধারা এসে মিশায় তোমার জলে!

সেথা এসে তার স্রোত নাহি আর,

কলকল ভাষ নীরব তাহার—

তরঙ্গহীন ভীষণ মৌন, তুমি তারে কোথা লও?

হে অতীত, তুমি হৃদয়ে আমার কথা কও, কথা কও।



কথা কও, কথা কও।

স্তব্ধ অতীত, হে গোপনচারী, অচেতন তুমি নও—

কথা কেন নাহি কও?

তব সঞ্চার শুনেছি আমার মর্মের মাঝখানে,

কত দিবসের কত সঞ্চয় রেখে যাও মোর প্রাণে।

হে অতীত, তুমি ভুবনে ভুবনে

কাজ করে যাও গোপনে গোপনে,

মুখর দিনের চপলতা মাঝে স্থির হয়ে তুমি রও।

হে অতীত, তুমি গোপনে হৃদয়ে কথা কও, কথা কও।

